
INI A/S-ip, Illuut A/S-ip kiisalu Namminersorlutik Oqartussat illuutaannik aallaqqaataasumik 

akiliutigineqartartut kattunneqarnissaat pillugu Naalakkersuisut UPA 2020-mut 

pilersaarusioqqullugit peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Aqqaluaq B. Egede, Inuit Ataqatigiit) 

 

Inatsisartunut ilaasortap Aqqaluaq B. Egedep Inuit Ataqatigiinneersup ineqarnikkut atukkat pillugit 

aalajangiiffigisassatut siunnersuutaanut Siumumiit imaattumik oqaaseqaateqassaagut. 

Siumup anguniarpaa partiit allat assigalugit kikkut tamarmik pitsaasumik toqqissisimanartumillu 

inissaqarnissaat. Ukiunilu kingullerni ineqarnikkut ajornartorsiutit aaqqiillattaanerit atorlugit 

ingerlanneqarput, taamaattumik tamakkiisumik ineqarnikkut aaqqissuusseqqinnissaq Siumup 

anguniagaanut ilaavoq, susassaqartullu tamaasa suleqatigalugit tamanna 

ingerlanneqartariaqarpoq. 

Siumumi tunngaviusumik isumaqarpugut inissianut attartortittakkanut akiliutaasartut ilaat 

qaffasippallaartut, taamaattumillu siunnersuuteqartutuut isumaqarpugut aningaasartuutit 

pisariaqannginnerusut soorlu allaffissornerujussuarmut assigisaannullu atorneqartartut 

annikillisaavigineqartariaqartut. Tamannali qanoq periuseqarluni iliorlunilu pissanersoq 

Naalakkersuisut ineqarneq pillugu aaqqissuusseqqinneranut atatillugu piaartumik 

suliarineqartariaqartoq Siumumi isumaqarluta. 

Siunnersuuteqartullu siunnersuutaatut, tassalu Naalakkersuisut pilersaarusiussasut INI A/S-ip, Illuut 

A/S-ip kiisalu Namminersorlutik Oqartussat illuutaannik aallaqqaataasumik akiliutigineqartartut 

kattutsinniarneqarnissaanut tunngasoq Siumumiit isumaqataaffiginnginnatsigu matumani 

oqaatigissavarput. 

Tassami Naalakkersuisut oqarnerattuut ukiuni kingullerni Namminersorlutik Oqartussat 

inissiaataannik kommuuninut tunniussinissamut suliat aallartereerput, tamatumani pisortat 

inissiaataasa kommuuninut katersuunneqarnissaat siunertarineqarmat. Tassuunakkullu 

alloriarniarneq Siumumiit isumalluarfigaarput, taamaalilluni suliassaqarfimmi marloqiusamik 

aqutsineq pinngitsoortinniarlugu pitsanngorsaasoqarniarpoq pisariillisaasoqarlunilu. 

Soorunami ikaarsaariarneq qanutoqqissaaq ittoq aqqutigineqassanersoq maannakkut 

eqqoriaruminaappoq, taamaattorli iluarsaaqqinnermi nalilersugassat iliuusissallu arlalissuit 

pisussaassasut naatsorsuutigineqarsinnaavoq, maannakkullu ingerlatseqatigiiffiit matumani 

pineqartut qanoq ilusilimmik qanorlu inassuteqaateqarfiusumik pissanersut Naalakkersuisut 

peqqissaarullugu suliarissagaat Siumumiit kaammattuutigissavarput. 

Naggataatigut inissianik attartortitsisarneq pillugu aaqqissuusseqqinnissaq Naalakkersuisuniit 

siunniunneqartoq Siumumiit  suleqataaffigissagatsigu matumani oqaatigissavarput, tassuunakkut 



 

qulakkeeqataaffigerusullugu ineqarnikkut atukkat pitsanngorsarneqarnissaat kiffartuussinerlu 

ullumikkornit pitsaanerusoq inuiaqatigiinnut atugassiissutinngortinneqarnissaa. 

Siumumiit taamatut oqaaseqarluta siunnersuut manna Naalakkersuisut kommuunillu akornanni 

susassaqarfimmik pisariillisaaniarlutik suliniuteqalereersimanerat tunngavigalugu itigartipparput. 

